
Dell’Aneide
Canto i.





129.




Mà, che crodeletà? nce sò negate
Porzì l’arene! oimmè che aosanza perra!
E a fierro, e fuoco simmo ammenacciate,
Si no pede da nui se mette ’n terra.
Mà si nui poverielle scarpesate,
Ne nc’è a sto munno chi ve faccia guerra,
Nce sò li Dei, che a la mammoria fitto
Hanno tutto lo stuorto, e lo deritto.




130.




Pe Rè tenimmo Anea, che non hà pare
De pietà, de jostitia, e de valore;
E si è vivo chist’ommo accossì raro,
Nesciuno nce farrà lo bell’omore.
E si e vivo, si è vivo, haggelo a caro,
De fare a nui no muorzo de faore;
Ne chillo se farrà, pe ll’arma mia,
Accoppare da te de cortesia.




131.




Otra de chesto, a la Secilia stanno
Arme, e terre pe nui, e Rè Trojano:
’N servitio vuostro se lammiccarranno,
Si a nui pietosa stenneraje la mano:
Autro ajuto non vò lo nuostro affanno,
Che a no vuosco da ccà poco lontano,
Tagliare piezze d’avole, e troncune
O pe antenne, o pe rimme, o pe temmune.




132.




E si co l’autre Anea recupetammo,
E vò che jammo a Talia; nce jarrimmo:
Mà si è muorto a sto Mare, e nui restammo
Senz’isso, e senza Ascanio, e che farrimmo?
A la Secilia nce ne retornammo
Pe ss’onne stesse, e llà nce ne starrimmo
Co lo Rè Aciesto; e llà, Regina bella,
Sempe te servarrimmo a barda, e sella.

